
QUAI E TSCHAI GLINDESDI, ILS 6 DA DECEMBER 1999 15

Da Barcelona a Friburg
Regurdientschas da Ramon Sugranyes de Franch

DA GUIU SOBIELA-CAANITZ

■ Tgi che ha studegià romanistica a
Friburg en ils onns 50, 60 u 70 sa re-
gorda segir dal docent da linguatgs
iberics da quela giada.  Ramon Su-
granyes de Franch è naschì 1911 a Ca-
pellades sper l’Anoia, flum catalan de
66 km renumnà grazia al schampagn
producì a Sant Sadurnì d’Anoia e
numnà «cava» da l’Uniun europeica
(la glieud da Champagne/VD sa
pertge). Ussa pon ins leger las regur-
dientschas* dal professer friburgais, pu-
blitgadas en furma da raschienis cun in
benedictin da Montserrat ed ina figlia
da Sugranyes. Quel tom cuntegna infur-
maziuns istoricas preziusas davart noss
tschientaner, na betg be areguard Cata-
lugna e Spagna, mabain er en connex
cun la Baselgia catolica; Sugranyes ha
adina sa sentì commember responsabel
da questa cuminanza e ha s’engaschà
pliras giadas, cunzunt en connex cun il
concil vatican (1962–1965), per ch’ella
«prendia si ils vairs problems dal mund
oz» (p. 139). Il register (pp. 265–270)
numna 379 persunas.

Tranter las fronts da la guerra
Decisiva per il destin da noss Catalan è
stada la guerra civila spagnola
(1936–1939), cura che sia conscienza e
ses «senn per giustia« (p. 16) l’han sfurzà
da chalar cun ses studis a l’Universitad
da Barcelona e surmuntar las Pireneas
vers in exil malsegir. Ses bab era amitg e
successur da l’architect Antoni Gaudí
(1852–1926) che ha construì e relaschà
nunfinida la baselgia da la Sagrada
Família («famiglia sontga») a Barcelona.
Gia en ils emprims dis da guerra han an-
archists «ars tuts plans, ils models da
gip, las machettas, tut quai che Gaudí
aveva relaschà« (p. 17). Sugranyes te-
meva per sia atgna vita. Ils generals re-
bels sa referivan cun insistenza a «Cri-
stus retg« ed al catolicissem per giustifi-
tgar lur insurrecziun encunter la Repu-
blica spagnola; ils anarchists suspecta-
van perquai mintga catolic. «Tuts save-
van che jau aveva lavurà tranter ils stu-
dents catolics. Jau na zuppava mias per-
svasiuns. Entgin m’ha infurmà dals pri-
vels che ma smanatschavan (…). Jau

aveva vesì ch’ins persequitava umans
senza motiv« (p. 57). El ha pia passà il
cunfin. «Lur hai entupà prof. Balcells, e
nus essan ids ensemen a Genevra (…).
Là m’han il paders da Son Francestg da
Sales dà lavur sco scolast en lur internat
da Florimont, nua che jau sun stà tut
l’enviern (…). Quai era il temp il pli an-
guschus da mia vita. Tge duevi prender
a maun?« (p. 58).

Tschertgond la via
Il latinist e romanist Joaquim Balcells,
«magister ed amitg« (p. 30) da Sugranyes,
l’aveva dà l’amur dal latin e «dal spiert e
l’atmosfera da l’universitad, sco che Hum-
boldt l’aveva stgaffida (…) e ch’ella lube-
scha da tscherner sez in agen program da
studis« (p. 44). Balcells è però mort a Ge-
nevra paucas emnas suenter l’arriv là, rela-
schond in Sugranyes anc pli perplex e sul
sulet. Quel ha lura tschertgà cussegl tar in
confessur catalan da la citad. Però tge
dischillusiun a dudind sia sentenzia! «Ti es
en la vegliadetgna da prestar servetsch mi-
litar! Pertge na vas betg a cumbatter per
Cristus retg? (…) Sche ti na fas quai, lura
duai ta refusar l’absoluziun dals puchads.»

Questa experienza ha decidì il giuven.
«Jau na pudeva crair che nagin spiritual en
Svizra na possia chapir mia aversiun en-
cunter il patratg da far ina guerra civila. In
auter m’ha dentant cusseglià. El vegniva
da Friburg mintga sonda e dumengia
(…). Igl era sur Charles Journet, pli tard
teolog renumnà e cardinal (…). Quel
m’ha encuraschà d’agir tenor la vusch da
mia conscienza» (p. 59).

Spirituals cun lartgs orizonts
Noss Catalan ha lura survegnì il medem
cussegl dal «spiritual sicilian Luigi
Sturzo (…) ch’aveva fundà 1917 la Par-
tida populara taliana, ina gruppa cri-
stiandemocrata supprimida pli tard da
Mussolini» (p. 60). Sur Sturzo (1871–
1959) ha scrit en favrer 1937 a Su-
granyes: «La Baselgia spagnola avess
pudì operar per la pasch. Ella ha s’unida
en majoritad cun ina partida da guerra
civila, declerond questa ‘ina cruschada e
guerra sontga’. En quella partida sa
chattan quels gronds proprietaris ed in-
dustrials (…) che sa dustavan encunter
mintga refurma sociala (…). La guerra
n’è betg religiusa, mabain sociala» (p.

61). Ed en ina brev da mars 1937: «Vus
duais tadlar la vusch da vossa con-
scienza. Sch’ella na po prender partida
per quels che, d’ina vart u da l’autra,
maculeschan lur mauns cun sang da
fragliuns, lura (…) curaschi! Dieu gida
tgi che ha il cor onest» (p. 63). La stad
1937 ha il giuven emprendì d’enconu-
scher in auter catolic catalan exilià tar ils
Romands, cardinal Francesc Vidal i Bar-
raquer (1868-1943), in dals paucs pre-
lats spagnols che na levan sustegnair ils
generals rebels. «Lura a La Valsainte/FR
hai constatà cun daletg ch’il cardinal
(…) patratgava sco jau areguard la
guerra civila» (p. 224). Sugranyes è pia
restà en Svizra, davent de 1941 a Fri-
burg. 1942 è’l vegnì lector a l’universi-
tad. Da settember 1943 a La Valsainte
è’l ì suenter la bara da cardinal Vidal,
ensemen cun il futur cardinal Journet
(1891-1975). «Tut era simpel en quel
funeral» (p. 226); la Spagna uffiziala
«catolica» n’era betg represchentada.
Trais mais pli tard ha il giuven linguist
doctorà. 1954 l’ha la regenza numnà
professer ordinari da linguas e litteratu-
ras ibericas.

1960 ha la preparaziun dal concil manà
ina vieuta en l’activitad da Sugranyes.
Da fenadur ha uvestg François Char-
rière (1893-1976) reunì 21 persunas a
Friburg per pinar ensemen ina declera-
ziun destinada per il concil. Sugranyes
sez l’ha lura redigida. Ella pretendeva «il
respect da la dignitad umana (…) e
cunzunt in’etica moderna ed adequata
da giustia sociala internaziunala che res-
guardia l’impovriment da la part la pli
gronda da l’umanitad visavi il mund ritg
industrialisà» (p. 141). 1963 ha papa
Paul VI (1897–1978) lubì a Sugranyes
da far part da tuttas cumissiuns dal con-
cil; quel ha collavurà cunzunt a quella
che pinava la decleraziun davart la basel-
gia en il mund. Malgrad sia profunda
admiraziun per Paul VI al fa’l ina critica
significativa: «El, naschì en in ambient
liberal lumbard, era ertavel (…) persvas
da quels che han cumbattì per unir l’Ita-
lia. Ses sentiment naziunal s’opponeva
pia al noss. El na pudeva chapir nossa
insistenza da Catalans per defender
nossa identitad culturala e politica» (p.
216). Tar Gion Paul II admira Su-
granyes «sias fadias nundetgas per resgu-
ardar las dumondas da l’economia mun-
diala (…) e sia passiun per il dialog tran-
ter religiuns«; dentant agiunscha’l: «El
ha retegnientschas cun auters problems,
sco il celibat dals spirituals, l’ordinaziun
da las dunnas e l’etica sexuala» (p. 218).

La brama per giustia
Ramon Sugranyes de Franch dastga
guardar enavos sin ina vita excepziunala.
Sia brama per giustia l’ha manà sin vias
malsegiras, tant pli che ses scrupels
l’obligavan da madirar sias decisiuns. Sco
fugitiv per motiv da conscienza ha’l
chattà ina Svizra averta, «quieta e pra-
gmatica» (p. 247), e ha pudì contribuir a
sia vita spiertala e religiusa. Sia marida-
glia cun ina fugitiva tudestga 1944 l’ha
gidà a chapir il mund german, part es-
senziala da sia universitad bilingua. Ina
bibliografia d’otg paginas (257–264) dat
perditga da sia gronda activitad litterara e
filologica. Pelvaira vali la paina da leger
sias regurdientschas.

* Ramon Sugranyes de Franch, Militant per la
justícia. Barcelona (Proa, ISBN 84-8256-617-2)
1998.

Cuntinuaziun dal numer 7

Il tren dallas sis
Entschiet ha la malura in di da prima-
vera en scola reala. Nies scolast secundar
fuva in fanatic da historia. Sia speciali-
tad, las battaglias gloriusas da nos ba-
buns. Duront l’ura da historia dessi-
gnava el plans e skizzas cun paliats e spa-
das. Entiras tablas pleinas. E leutier ge-
sticulaziuns cul fest da fenestra tut ch’el

suava. Buca da smarvigliar, era Toni
Tatsch, nies magister, gie sez in fervent
militarist ed officier dall’armada svizra.
La strategia dalla historia svizra e mun-
diala savevan nus ordador, dil Morgar-
ten al temps niev. Ei muncava mo aunc
il punct sigl i. Nus eran sil precint da
bandunar la scola. Nies scolast era ve-
gnius empau en las stretgas cul temps.
Sco vus saveis, dat ei gie ina retscha im-
posanta da campagnas, battaglias ed ex-
pediziuns. Avon che relaschar nus per la
veta burgheisa, sco il magister veva per
moda da dir, astgava la secunda uiara
mundiala secapescha buca muncar. 

Lezza memorabla ura da historia era
dedicada al tema: «La Svizra, in’insla

dalla pasch.» Entschiet veva ella cun gra-
natas e canuns, l’uiara mundiala. En-
tuorn entuorn la Svizra ina mar da fiug
e zuolper. La tabla da preit era pleina da
rudials e paliats en tut las colurs che sta-
van a disposiziun ord la scatla da ridas.
Ed enamiez quei viriveri ina figura se-
meglionta ad in erizun. Cun la rida em-
plat ha nies scolast signau atraviers quei
animal sburritschiu ina crusch alva cun
quater bratschs eguals. 

«Cheu, la Svizra, l’insla dalla pasch!
Mo la pasch cumpr’ins, Giosch!» 

Giosch era siu preferiu e fegl d’in
capitani.

«La pasch cumpr’ins ... », ha il scolast
repetiu e rut la rida dalla malpazienzia.

«Tgi sa, co ins cumpra la pasch?»
Grond silenzi! Giachen Caliesch, il

cratsch dalla classa e fegl d’in pauper
manual, stenda en quei mument.
Cratsch perquei ch’il scolast dumandava
mai el. Suenter ina pli liunga pausa ei
Toni tuttina sedecidius da tedlar la ri-
sposta dil Giachen. 

«Bien, sche co cumpr’ins la pasch, ti
Caliesch?»

«Culs daners che tut ils capitalists
mundials han sin las bancas svizras», eisi
vegniu sco l’aua giud tgiern. Tgei zam-
bagls ch’il Toni Tatsch ha fatg. El sca-
vava il plantschiu, sgriziava ils dents e
sbabava sco in stellischein. Lu eis el
s’avanzaus cul fest da fenestras e vess
priu sin la picca il pauper Caliesch. Mo
il Giachen ei mitschaus vi e dad esch

ora. L’entira classa era en pei. Las buo-
bas giblavan ed ils buobs tremblavan sco
feglia triembel. In sbat agl esch, ina bur-
lida dil Toni Tatsch: 

«Ti socialist ed anarchist dil fuortg, a
ti vi jeu mussar co ins cumpra la pasch!» 

El era curdaus sin sia sutga, sfraccaus,
in general victorisau. Ruaus profund en
la classa, sco il di suenter l’uiara mun-
diala a Berlin. Plaunsiu sesaulza il Toni.
Cun ina vusch migeivla sevolva el a ses
discipels. 

«Nua essan nus vegni interruts, ti,
ti…?»

«Tier l’insla dalla pasch, signur sco-
last», ughegia Berta, la pli biala dalla
classa. 

«Gest, Berta. E co cumpr’ins la
pasch? Quei saveis vus bein tuts suenter
tontas oreifras leztgas da historia», vegn
ei puspei in tec pli malpazient. 

«Ti Tumaisch, cun gr.. gr… II Giu-
sep sa, gliez hai jeu bein tertgau, cun ca..
ca… Tina, cun aa.. aaa…» 

La finala eisi vegniu neuadora: las ar-
mas, las granattas ed ils canuns, culs
quals ins cumpra la pasch. Ed ussa ha il
scolast saviu cuntinuar tenor il schema
bein isau: La Svizra, in pievel en armas,
Hitler, il tgaun dil huz che ha giu tema
da nossas armas. Nus vein udiu la gloria
dil general Guisan, il rapport dil Rütli, il
reduit en las alps, tut ha il Toni schau re-
viver. 

«Tgi che tucca nus sto quintar cun
malas scultschanadas, gie cun la mort.» 

Il reduit da s. Maurice a Sargans era
perfetgs, las fortezias stagnadas cun
puorla. 

Bien um dalla metoda, ha Tatsch era
schau amplificar ils scolars la lecziun
cun enzacons exempels enconuschents.
Ad enzatgi ei la punt gronda vegnida en-
damen. Gie, quella seigi era fortificada e
fetschi part dil reduit. En cass serius sa-
vess’ins fender ella en duas parts, ha il
scolast detg. Sinquei ha el sfugatau
in’uriala en scaffa. Nus vein stuiu far in
miez rudi davon ils bauns. Toni Tatsch
ha alzau ad ault in maletg tagliaus ord
ina illustrada. E nus vein viu ina punt da
viafier che semegliava exact nossa punt
gronda: Artgs imposants sesbargatan en
ritmus perfetg d’ina riva a l’autra. Nus
eran surpri. Spert ha il scolast viult il
fegl. Sco en in film ei quei iu. Puspei la
punt, mo strusch d’enconuscher pli. Da
mintga vart dus mezs artgs e denteren
ina sfendaglia profunda. Las rodaias fan
cornas d’ina riva a l’autra e lessen vegnir
ensemen. Nus essan commuentai. 

«El plaz», fa Toni Tatsch e metta il
fegl sil cateder.

«Aschia fan ins quei», cuntinuescha
el cun vusch triumfonta. 

«Ils pilasters ein cargai en scaffettas
cun materia explosiva. Tut ei bein pre-
parau. El temps da crisa… Giosch, tgei
ein temps da crisa?»

«Cu la paga ei bassa e las servelas aul-
tas –»

«O Giosch, seturpegia, ti fas zanur a

tiu bab ed all’entira armada svizra. Rest
ei mo fegl d’in appuntau, mo lez di a ti
tgei ch’in temps da crisa ei. Rest! » 

«Cu Hitler, il tgaun dil huz vul passar
cun ses carrs armai la punt gronda.» 

«Bravo», fa il Toni. L’entira classa
sblatscha.

«Gie, e dalla scaffa el pilaster meina
in contact electric en in Bunker, ni ca-
verna sco ins di. Quella caverna ei bein
zuppada en la greppaglia da l’autra vart.
Ina manipulaziun da leu anora ed ils
artgs sederschan en la profunditad, sco
in comet schula il tren cun Hitler e l’en-
tira bargada en la sfendaglia infernala.» 

Risada en l’entira classa.
«Ruaus, la caussa ei memia seriusa.

Epi buc emblidei, tut quei ei secret
dall’armada svizra. Basta per oz. Pausa!» 

Igl explosiv els pilasters e las cavernas
han buca schau ruaus a nus dapi lezza
ura da historia. Quei che tentava denton
il fetg era il secret militar, quella gloriola
misteriusa entuorn l’entira fortezia da
nossa punt gronda. En nos siemis vese-
van nus entiras colonnas da carrs armai
ed udevan la rumplanada dils artgs sbal-
lunonts. In di ein ils siemis i surora. En-
zatgi ha detg: 

«Quellas scaffas els pilasters stuein
nus ir a mirar ton pli spert.» 

«E pér las cavernas», fa in auter, «lez-
zas lein nus intercurir manedlamein.» 

«Ed il contact electric, forsa funcziu-
nescha el aunc?» 

Cuntinuaziun suonda

